
PÊŞGOTIN

Di atmosfera siyasî ya sedsala 20an de para doza neteweyî 
ya Kurd -digel derfetên kêm- şerkirin û têkoşîn bû li dijî sirgûn, 
înkar, asîmîlasyon û tunekirinê ya ku ji ber perçebûnê 
diqewimî û dihat serê wan. Di vê şer û têkoşînê de li her pênc 
perçeyên Kurdistanê rewşenbîr û ronakbîr li pêş bûn. Helbet 
gelek ji wan rewşenbîr û ronakbîran şair û edîb bûn. Cardin 
vejandina hişmendiya neteweyî ya Kurd a ku bi giranî birîn-
dar ketibû û, zindîkirina hizra milî ya ku axa sar lê hatibû 
reşandin, barê vê hêj di sêrî de ketibû ser navmilên van rew-
şenbîran. Di vê sedsalê de rewşenbîr û arîstokratên Kurd tiştê 
ku ji wan hatibûn hêvîkirin, bê guman, kiribûn. Komele û ce-
miyetên wekî Kürdistan Teali Cemiyeti [Komeleya Bilindkirina 
Kurdistanê], Kürt Millet Fırkası [Partiya Gelê Kurd], Azadi Ce-
miyeti [Komeleya Azadî] ku berê li Bakur hatibûn dameziran-
din, bi avabûna komarê re xwe fesix kiribûn û derbasî Rojava/
Binxetê bûbûn. Ew rewşenbîr û pêşeng di sala 1927an de li 
devera Bihemdûn a Lubnanê hatibûn bal hev û damezirandi-
na Komeleya Xoybûnê îlan kiribûn. Ji ber vê yekê, careke din 
xîmên neteweperweriya Kurd a nûjen hatibû danîn ku, di sed
sala 20an de jî bandora wê dê berdewam bikira. Endamên vê 
komeleyê li Lubnan, Şam, Heleb û ser tixûbê Iraqê xebat û 
çalakiyên baş dimeşandin. Di heman demê de li Ewropa û 
dîasporayê jî hin xebatên lobiyê pêk hatibûn.

Alimên ku bi eslê xwe ji tradîsyona medreseyê dihatin jî 

piştgirî didan xebat û çalakiyên têkoşîna neteweyî ya rewşen-
bîran. Lêbelê hem ji ber îstîdlalên hermenotîk ên ji ber nêrîna 
dînê Îslamê li hember zanav û neteweyan peyda dibûn, hem 
jî ji ber nêzikbûna civak û dewletên misilman ên dorberê, ev 
piştgirî negihîştibû asteke baş. Ji dîndariyê, ne têkoşîna gel, 
bes têkoşîna dînî dihat fêmkirin. Ji ber vê sedemê, alimên med-
reseyan bi temkînî nêzîkî vê meseleyê bûbûn lê rewşenbîrên 
serbixwe di têkoşîna neteweyî de rehetir tevgeriyabûn. Di 
medreseyên dînî de ew kesên ku parastina doza neteweyî di-
kirin, pêşniyaza hin tiştên li ser bingeha zanavê dikirin, an jî 
xwedî hizr û ramanên neteweperwerî bûn weyaxût, di nav-
bera Îslam û neteweperweriyê de nebûna dijberiyê dianîn 
zimên, belê, gelek caran zor û zexta dorberê li ser wan kesan 
çêdibû. Ji ber vê yekê em dikarin bibêjin wê hingê doza ne-
teweyî mîna pola êgir bû ku tu kesekî di nav saziyên dînî de 
nedikarî rahijtiba destê xwe.

Îja, Mela Ehmedê Palo yek ji wan aliman bû ku bi destê xwe 
rahijtibû vê pola êgir. Wî doza neteweyî ya Kurd li dijî saziyên 
dînî bi awayekî mutedîl lê bi rengekî sade parastibû. Wî, bi 
şi‘rên xwe reçeteya rizgariya ji statukoyê bo gelê Kurd nivîsî-
bûn ku ji hezaran beytan pêk dihatin. Ew der heqê netewe-
bûnê de bi rewşenbîr, ronakbîr, sosyalîst, şair û nivîskarên 
azadîxwaz ên wekî Celadet Elî Bedîrxan, Kamiran Elî Be-
dirxan, Cegerxwîn, Qedrîcan, Hesen Hişyar, Nûredîn Zaza û 
Osman Sebrî re di heman nêrînê de bû. Lêbelê ji aliyekî din 
ve wî bi parastina zanava xwe ya alimtiyê ku di medreseyên 
dînî de perwerde dîtibû, wekî Martin Luther, serî li dijî hin 
têgihîştinên dînî û neteweyî yên van saziyan jî rakiribû. Bê 
şik, di vî warî de profîleke wî ya cuda hebû.

Mela Ehmedê Palo di nîveka duyem a sedsala 20an de jiya-
ye û di salên 1960 û 70yan de jî bi awayekî berhemdêr gelek 
şi‘rên epopîk nivîsîne. Palo herçiqasî di medreseyên klasîk ên 
Kurdan de perwerde bûbe jî, ew ne şairekî kelambêj û fiqihbêj 
e, ne jî şairekî mutesewuf e ku şi‘rên dînî an jî aşiqanê nivîsî-
ne. Berevajiyê vê yekê, ew şairekî wisa ye ku van hemû edet 

û kevneşopiyan pir baş dizane lê, di wî de têgihîştineke kûr a 
epope û qehremaniyê heye. Hemî şi‘rên wî bi şêwazên hel-
bestên Kurdî yên klasîk hatine nivîsîn, helbestên epopîk in û 
xweserî xwe ne. Herwiha gelek formên taybetiyên helbestên 
klasîk ên wekî wezn, arûz, qafiye, qafîyeya hundurîn, lef û 
neşr, mur‘etu‘n-nezîr û hwd. helbestên Palo xemilandine ku 
vê yekê jî şi‘rên wî ji hêla teşeyên edebî ve xurtir kiriye. Van 
şi‘rên ku bi Kurdiya Kurmancî hatine nivîsandin, ji hêla nave-
rok û formê ve îlhama xwe ji Şahnameya Fîrdewsî girtine. Di 
medreseyên klasîk ên Kurdan de kevneşopiya “Şahna-
me-xwînî” [xwendina Şahnameyê] yan jî “Şahname-nûsî” [ni-
vîsandina Şahnameyê] ya ku îlhama xwe ji Şahnameya Fîr-
dewsî girtiye, ji bilî hin îstîsnayan, zêde nehatiye dîtin. Ji ber 
vê sedemê, helbestên Palo di warê şikandina vê têgihiştinê de 
roleke girîng girtiye ser xwe û herwiha di zaravayê Kurmancî 
de ji helbestên epopîk re bûne mînak, lewma pir girîng in. 
Helbesta wî ya bihêz û nêrîna wî ya ji helbestê, berî her tiştî 
bêhn û teşeya Şahnameyê dide ku M. Muhîd Tebatebaî jê re 
gotiye “Pirtûka Pîroz a Kurdan”. Loma meriv dikare berhema 
Palo bişibîne bi Şahnameya Fîrdewsî. Ji ber vê sedemê me jî 
navê herdu bergên vê berhemê danî Şahnameya Kurdan Civî-
na Nemiran.

Ev xebata bi navê Şahnameya Kurdan Civîna Nemiran du-
yemîn berhema edebî ya Palo ye ku piştî “Dewr û Gera Kur-
distanê” cara ewil e çap dibe. Ev berhema giranbiha cara ewil 
e ku bi rêya tîpguhêzî û edîsyoneke ciddî dê bê pêşberî xwî-
neran. Ev berhem ji du bergan pêk hatiye. Navê berga ewil 
“Civîna Nemiran” û ya duyem “Civata Nemiran û Şoreşên Kur-
dî” ye. Di berga ewil de Palo dike ku lehengên Kurd ên dîrokî 
bi teknîkên monolog ên navxweyî, bi heman rengî kesayetên 
bi navên sembolîk bide axaftinê. Di berga duyemîn de jî şairên 
Kurd ên serdema klasîk li dor çarçoveya mantiq û honandi-
neke şanoyî di metna xwe de dide axaftinê û di beşa duyemîn 
a vê bergê de jî rêça dîrokî ya têkoşîna Kurdan bi awayekî 
serkeftî dixe nav forma helbestê û vedibêje.

Palo, di vê berhema ku li ber destê we de ye li dor despo-
tîzm, çînên civakî, koletî, kolonyalîzm, nezanî, bêdewletbûn û 
hwd. hin pêşniyazên bingehîn kirine ku hê jî rastiya xwe wen-
da nekirine. Wî hinek caran rexneyên ciddî li dîn û aliman 
kiriye, û li ser girîngiya perwerde, zanîn û hişyarbûnê sekini-
ye. Wî gelek mijarên dîrokî, siyasî, mîtolojîk û zanavî yên ku 
Kurdan ji nêz ve eleqedar dikin li seranserî helbestên xwe 
raçandiye. Herwiha ji helbestên Palo tê dîtin ku şairtiya wî 
zatî ye. Ji ber şairtiya wî em dikarin bibêjin, edebiyata ku ji 
hêla vî helbestvanê girîng ve hatî pêşandan, bêguman, namzet 
e ku bibe yek ji wan xîmên sereke ya edebiyata Kurdî ya klasîk.

Em bi weşandina berhemeke ewçend bihêz a şairekî ewqas 
girîng gelekî kêfxweş in. Herwisa em dîsa kêfxweş in ku piştî 
xebateke dûr û dirêj, bi şêwr û sebateke hevpar, ji per û rû-
pelên du defterên herişî û rizîbûyî filitîn. Em spasiyên xwe 
pêşkêşî birêz Roşan Lezgîn dikin ku wî bi nivîsa xwe ye bi navê 
“Kayıp Bir Kürd Aydını: Ehmedê Palo” Mela Ehmedê Palo anî 
rojeva Kurdên Bakur û nivîsa xwe ya bi navê “Jiyan û Ber-
hemên Mela Ehmedê Palo” ji nû ve revîze kir û destûr da me, 
da ku em nivîsa wî di vê xebatê de bi cî bikin. Dîsa helwesta 
lawê Ehmedê Palo, Rêzan Palo, şayanê teqdîrê ye. Wî kedeke 
mezin xerc kiriye bo ku berhemên bavê xwe biparêze û bide 
çapkirinê. Herwiha em spasiya xwe li weşanxaneya Nûbiharê, 
xasma Huseyn Şemrexî dikin ku weşandina xebatê bi hesasi-
yeteke ciddî û akademîk kirin û bûn sebeb ku ev berhem gihîşt 
ber destê xwînerên hêja. Divê em vê yekê jî diyar bikin ku her 
rexne û tenkît û tesbîtkirina şaşiyên li vê berhemê dê pêşiya 
me ronîtir û geştir bikin.

